
ТУРКИСТОН АССРДА СОВЕТ ҲУКУМАТИНИНГ МУСУЛМОН 

МУАССАСАЛАРИГА МУНОСАБАТИ 

 

Илғор Мадумаров 

Фарғона давлат университети тарих йўналиши магисттранти 

 

АННОТАЦИЯ 

Мақолада Совет ҳокимияти Туркистонни Россияга тўла бўйсундириш 

учун Марказнинг қарор ва декретларини тадбиқ қилиш ва бажарилишини 

таъминлаш сиѐсати ѐритилган.  

Калит сўзлар: мусулмон ташкилотлар, Феврал инқилоби, «Мифтах ул-

маориф», «Маърифат ва шариат», «Шўрои Исломия», «Талабалар», 

«Муаллимлар», «Уламо». 

 

КИРИШ  

Мустамлакачиларнинг ислом динига, мусулмон ташкилотларига қарши 

кураши жамият аъзолари томонидан қаттиқ қаршиликка учради ва оммавий 

норозиликларни келтириб чиқарди. Шунинг учун Россия империяси бу 

масалага «эҳтиѐткорлик» билан муносабатда бўлиш сиѐсатини юритди. 

 

АДАБИЁТЛАР ТАҲЛИЛИ ВА МЕТОДОЛОГИЯ  

1917 йилнинг февралида Петроградда содир бўлган буржуа-демократик 

инқилоби собиқ Россия империясида инсон ҳуқуқлари ва эркинликларини 

кафотлашга қаратилган қонунлар қабул қилди. Қисқа вақт ҳукмронлик қилган 

Муваққат ҳукумат даврида виждон эркинлигининг эълон қилиниши муҳим 

тарихий воқеа бўлди. Феврал инқилобидан сўнг эълон қилинган озодлик, 

тенглик, мустақиллик ҳақидаги шиорлар ва тадбиқ қилина бошланган 

демократик ўзгаришлар империянинг мазлум халқлари қатори мустамлака 

Туркистонида ҳам кўтаринки руҳда кутиб олинди. Ўлкадаги диний ва сиѐсий 

ташкилотларнинг фаолиятида жонланиш сезила бошланди. Инқилобнинг кучли 

таъсири остида миллий-сиѐсий уйғониш, халқимизнинг ўз-ўзини англаш 

жараѐни тезлашди. Чор Россияси ҳукмронлиги йилларида Туркистонда жамият 

ва ташкилотлар очиқ сиѐсий фаолият кўрсата олмаган бўлса, Феврал 

инқилобидан сўнг қисқа вақт ичида ўнлаб жамият ва ташкилотлар очиқ иш 

юрита бошлаб, бир Тошкентнинг ўзида 20 га яқин мусулмон жамиятлари 

мавжудлиги манбаларда қайд этилган.[1] 

Феврал инқилобидан сўнг маърифатпарварлик фаолияти орқали 

Туркистон халқларининг миллий онгини ўстиришда, уларни халқпарварлик, 

тараққиѐт ва эркинликка ундаган жадидлар фаолиятини кучайтирди. Жадидлар 

демократик инқилоб эълон қилган тенглик, озодлик, эркин фикрлаш, виждон 

эркинлиги каби тамойилларга катта умид боғлаб, миллий бирликни 

мустаҳкамлаш, миллий маданиятни ривожлантириш ва ҳар қандай маданиятли 

давлатнинг энг биринчи вазифаси бўлган маориф ишини яхшилашга, диний 

билимлар билан чекланиб қолмай, дунѐвий илмни ривожлантиришга 

интилдилар. Жадидлар сиѐсий фаолиятининг янада ўсганлигини Туркистонда: 

«Мифтах ул-маориф», «Маърифат ва шариат», «Шўрои Исломия», 

«Талабалар», «Муаллимлар», «Уламо» каби жамиятларнинг ташкил этилиши 

орқали воқиф бўлиш мумкин. Жадидлар мусулмонларнинг маҳаллий уюшма ва 

ташкилотларини тузиш, уларга тарққийпарвар уламо ва руҳонийларни жалб 

этиш ташаббуси билан чиқдилар. 

1917 йилнинг 14-июлида Муваққат ҳукумат «Виждон эрикинлиги 

тўғрисида» маҳсус қонун қабул қилди. Бу қонунга мувофиқ қуйидаги диний 

эркинликлар эълон қилинган эди: «мамлакатда барча динлар қонун олдида 

баробарлиги, ҳар қандай динга эътиқод қилишидан қатъий назар сайлаш ва 

сайланиш ҳуқуқига эгалиги, қонунчиликни умумий талаблари асосида диний 

уюшмалар ташкил этиш, монийсиз чиқиш ва бошқасига ўтиш, фуқороларни 

диний эътиқодидан қатъий назар барча ҳуқуқий бурчларидан фойдаланиш, унга 

риоя этиш кабилар. Аммо қонунда атеист бўлиш ва динга қарши сиѐсат 

юритиш мумкинлиги ҳақида хеч қандай гап юритилмаган».[2] 

 

МУҲОКАМА ВА НАТИЖАЛАР  

Ушбу қонунни барча диний муассаса ва ташкилотлар эътирозсиз яхши 

муносабатда қабул қилишди. «Виждон эркинлиги тўғрисида»ги қонун барча 

динларни ўз ташкилотларини ташкил этишга, диний муассасаларни 

марказлаштиришга имконият яратди. Муваққат ҳукумат сўнгги кунларига 

қадар диний муассасаларга қарши ҳеч қандай салбий ҳаракат содир этмади.  

1917 йилнинг октябр ойи охирида Россия империясининг пойтахти 

Петроградда рўй берган инқилобий тўнтариш ва Муваққат ҳокимиятнинг 

ағдарилиши, чекка ўлкалардан бири бўлган Туркистондаги сиѐсий жараѐнларга 

ҳам кўп ўтмай ўз таъсирини ўтказди. Тошкент Совети 1917 йил 1-ноябрда 

Туркистонда Совет ҳокимиятининг ўрнатилганлигини эълон қилди. Ўша куни 

Советлар Термиз ва Коттақўрғонда, 25 ноябрда Янги Бухоро, Когонда, 28 

ноябрда Самарқандда, 7 декабрда Наманганда ҳокимиятни ўз қўлларига 

олдилар. Тошкент ишчи-солдат ва деҳқон депутатлари Ижроия Қўмитаси 

томонидан ҳокимиятнинг олиниши, ўлкада большевикча тартибларни 

ўрнатилишига имкон яратди. Большевиклар чоризм давридаги 

мустамлакачилик сиѐсатнини янгича тарихий шароитда давом эттириб, унга 

моҳиятан амал қилдилар. Туркистонда инқилобий ақидаларга, аввало, 

синфийлик тамойилларига амал қилиниб, дискриминация сиѐсати юритилди. 

Ишчилар синфи ва камбағал деҳқонлардан ташқари бошқа барча табақалар 

реакцион гуруҳлар деб эълон қилинди. Жумладан, ислом ва бошқа динларга 

эътиқод қилувчи Туркистон аҳли ҳам реакцион оқим сифатида қораланиб, 

уларга қарши аѐвсиз кураш бошланди.  

Туркистонда большевикча тартиблар ўрнатилган дастлабки кунларданоқ, 

ҳукумат сохта, «дабдабали» декларациялар эълон қилиш орқали аҳолини 

большевикча режимга ижобий муносабатда бўлишини кўзлаган эди. Совет 

ҳукумати вужудга келганлигининг дастлабки кунларида қабул қилинган икки 

тарихий ҳужжати айнан шу мақсадга йўналтирилган эди. 

1917 йил 2 ноябрда: «Россия халқлари ҳуқуқларининг декларацияси» ва 

ушбу йилнинг 20 ноябрида «Росссия ва Шарқнинг барча мусулмон 

меҳнаткашларига» мурожаатномаси эълон қилинди. Унда барча фуқороларнинг 

тенглиги, бошқа халқларнинг эса Россия Федерациясидан хаттоки ажралиб 

чиқиши ва мустақил давлат тузиш ҳуқуқи, миллий, диний имтиѐзлар ва 

чеклашларни бекор қилиш кабилар расмий равишда баѐн қилинган эди. 

Мурожаатномада – «Россия мусулмонлари, Волгбўйи қирим татарлари, 

Сибир ва Туркистоннинг қирғиз ва сартлари, Закавказиянинг турк ва татарлари, 

Кавказнинг чечен ва тоғликлари... сизнинг дин ва урф-одатларингиз, сизнинг 

миллий ва маданий муассасаларингиз бундан буѐн эркин ва даҳлсиз деб эълон 

қилинади. Ўз миллий турмушингизни эркинлик билан баҳузур тузаверингиз. 

Шундай қилишга ҳақлисиз, ўз мамлакатингизга ўзингиз хўжайин бўлмоғингиз 

лозим! Ўз турмушингизни кўнглингиздагидек ва ўз ҳохишингизга мувофиқ 

қилиб ўзингиз тузмоғингиз лозим, сиз шундай қилишга ҳақлисиз, чунки 

сизнинг тақдиригиз ўз қўлингизда...»[3] - деб ѐзилган. 

Юқорида қайд этилган тарихий ҳужжатлар оддий қоғоздан иборат бўлиб, 

большевиклар ҳукуматининг найранги эканлигини ўйламаган Туркистон халқи 

имон-ихтиѐримиз ўзимизда деб ҳисоблади. Совет ҳукумати раҳбари: «...агар 

ўрта Осиѐ мусулмонлари ўз турмушимиз учун «Қуръон» ҳукми етарликдур, 

«Қуръон» раҳбарлиги остида яшовни истаймиз десалар биз буни албатта қабул 

қилишимиз керак»[4] - деб ѐзилганлиги Алихонтўра Соғуний томонидан 

таъкидланган эди. 

Шунинг учун соҳтакорлик ҳамда алдовдан иборат сиѐсатга қарамай маҳаллий 

аҳоли ўзининг миллий урф-одатларини ҳаѐтга тадбиқ қилиш ҳамда виждон 

эркинлигини тиклаш учун амалий ҳаракат даври етди деб ҳисоблади. Бироқ, 

дастлабки кунларда Совет ҳукумати Туркистонда тоталитар тартибларни жорий 

этиш, маҳаллий аҳоли вакилларини бошқарув ишларига, айниқса, маъсул 

лавозимларга яқинлаштирмаслик сиѐсатини юритди. Туркистондаги олий 

ҳокимият Туркистон Марказий Ижроия Қўмитаси, ҳукумат эса Туркистон Халқ 

Комиссарлар Совети ғоявий раҳнамолигидаги компартия қўлида эди. 

Бу сиѐсий ташкилотларнинг жилови европалик вакиллар қўлида бўлиб, 

улар ҳокимиятга большевиклар ҳукмини астойдил ҳимоя қилувчи ижрочи 

шахсларни жалб қилишди. Чор Россиясининг мустамлакачилик тизими Совет 

Россияси даврида янада такомиллаштирилиб, ўлкада янгича тартибларни 

ўрнатишга киришилди. 

Совет ҳокимияти Туркистонни Россияга тўла бўйсундириш учун 

Марказнинг ҳар қандай қарор ва декретларини тадбиқ қилиш ва бажарилишини 

таъминлаш сиѐсатини юритди. Бу билан мустамлакачилик тузуми ўзгармасдан 

давом этиши белгилаб қўйилди.  

Маҳаллий аҳолининг давлат тузиш йўлидаги саъйи-ҳаракатлари, 

Туркистондаги ижтимоий-сиѐсий ташкилотлар фаолиятини 

мувофиқлаштиришга уринишлар ҳамда биринчи миллий ҳукуматни, яъни 

Туркистон мухториятини (1917 йил ноябр-1918 йил феврал) қонга ботирилиши, 

Совет мустабид тузумининг ноинсоний табиати ва зўравонлик сиѐсатини 

дастлабки кунлардаѐқ номоѐн қилди.  

1917 йил охирида Туркистонда большевикча тартибларни мустаҳкамлаш 

ҳамда, Совет маъмурий тузумини ўрнатиш мақсадида Қизил Гвардияни ташкил 

қилиш билан боғлиқ маҳсус қарор қабул қилинди. 1918-йилнинг феврал ойидан 

бошлаб, бутун европа вакилларидан иборат бўлган Туркистон халқлари тарихи 

ва маданиятидан хабарсиз Қизил армия тузилади. Туркистон ҳудудида миллий-

озодлик кучлари билан кескин курашлар бошланди. Бу курашда диндорлар 

Совет ҳокимиятининг ашадий душмани ва реакцион кучи деб ҳисобланди. 

Қозилар, шариат пешволари, мулла ва имомлар Қизил армия қисмлари 

томонидан ҳибсга олина бошланди. Динга қарши кураш ниқоби остида 

«Андижондаги Жомъе масжиди мусулмон отриядини казармасига 

айлантирилади. Қизил армия отриядлари масжид ва мадрасаларда номоз ўқиб 

турган домла ва улломаларга хужум қилдилар, у ерларга бомба ташлаб 

ҳаробазорларга айлантирдилар»[5] - деб таъкидланади, манбаларда. 

Қизил қўшинларнинг диний муассаса ва ташкилотларга бу каби вахшиѐна 

муносабати 1918 йилда Самарқанд шаҳрида ҳам амалга оширилган. 

«Самарқанд шаҳрига етиб келган аскарлар қаршилик ҳаракати 

иштирокчиларини таъқиб қилиб, марказий масжидгача етиб боришади, 

масжидни отхонага айлантириб, эрталабгача маҳаллий аҳолини сафга тизиб 

отиб ўлдириш мусобақасини уюштиради».[6] 

Ҳолбуки, 1917 йилнинг октябридан декабрига қадар РСФСР ХКС диний 

ва миллий масалаларга оид 7 та қарор ҳамда декрет ва ҳужжатлар қабул қилади. 

Мазкур декрет ва ҳужжатларнинг барчасида диний ташкилот-муассасаларга ва 

диндорларга ҳаққоний муносабада бўлиш қайд қилинган эди. 

 

ХУЛОСА  

РСФСР ХКСнинг 1917-йил 9-декабрдаги қарорида Чор Россияси даврида 

кўп миқдордаги моддий бойликлар ҳамда маънавий-маданий нодир буюмлар 

қаторида Петроградга олиб кетилган ва у ердаги давлат кутубхонасида 

сақланаѐтган мусулмонларнинг муқаддас китоби, VII аср халифа Усмон (644-

656-йй.) даврида ѐзилган Қуръони Карим китобини мусулмонларга қайтариш 

қайд қилинган. Жумладан, қарорда ХКС муқаддас Усмон «Қуръон»ини ўлка 

мусулмонлари съезди талаби билан сўралган жойга тезда қайтаради»[7] - деб 

ѐзилган. 

Туркистон генерал-губернатори В.Б.Кауфман (1867-1882-йй.) даврида 

Самарқанд истило қилиниб, ушбу шаҳардаги Хўжа Аҳрор масжидида 

сақланаѐтган, халифа Усмон томонидан ѐздирилган «Қуръон» китоби 

Зарафшон округи бошлиғи Абрамов томонидан унга ҳадя этилган ҳамда 

Россияга олиб кетилиб, Россия давлат оммавий кутубхонасида сақланаѐтган 

эди.[8] 

Турикстонда маориф ва маданият ривожи, иқтисодий аҳволни диний 

муассасалар билан боғлиқлиги ҳам совет ҳукуматини вақтинча очиқдан- очиқ 

даҳрийлик сиѐсатини олиб боришликдан эҳтиѐт бўлишга мажбур қилган эди. 

Туркистон АССР МИҚ нинг вақф идоралари ва “Маҳкамаи шаръия” 

диния бошқармаси фаолиятини маориф бўлими томонидан назорат ўрнатиш 

тўғрсидаги қарори диний муассасалар аҳволини янада оғирлаштирди. Эски 

усул мактаблари ва қорихоналар маориф бўлими томонидан ислоҳ қилишга 

киришилди. 

